
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ և ՖՐԱՆՍԻԱՅԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻՋև «ՀԱՅԱՍՏԱՆՈՒՄ ԶԱՐԳԱՑՄԱՆ ՖՐԱՆՍԻԱԿԱՆ ԳՈՐԾԱԿԱԼՈՒԹՅԱՆ (ԶՖԳ) և ՏՆՏԵՍԱԿԱՆ ՀԱՄԱԳՈՐԾԱԿՑՈՒԹՅԱՆ ԽԹԱՆՄԱՆ և ՄԱՍՆԱԿՑՈՒԹՅԱՆ ԸՆԿԵՐՈՒԹՅԱՆ (ՊՐՈՊԱՐԿՈ) ՀԻՄՆԱԴՐՄԱՆ և ԳՈՐԾՈՒՆԵՈՒԹՅԱՆ ՄԱՍԻՆ» 2018 ԹՎԱԿԱՆԻ ՄԱՅԻՍԻ 28-Ի ՀԱՄԱՁԱՅՆԱԳՐՈՒՄ ՓՈՓՈԽՈՒԹՅՈՒՆՆԵՐ և ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԱՐՁԱՆԱԳՐՈՒԹՅԱՆ 
ՎԱՎԵՐԱՑՄԱՆ ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ

Ֆրանսիան հանդիսանում է ևրոպայում Հայաստանի ամենակարևոր գործընկերներից մեկը, ինչը պայմանավորված է Ֆրանսիայի հետ պատմական, տնտեսական և մշակութային ընդհանրություններով, միջազգային ասպարեզում Ֆրանսիայի ծանրակշիռ դերով, հզոր տնտեսությամբ, ֆրանսահայ խոշոր և ազդեցիկ համայնքի առկայությամբ։
Հայաստանի և Ֆրանսիայի հարաբերությունները, ինչպես այնցյալում, այնպես էլ  ներկայումս՝ գտնվում են առանձնահատուկ դինամիկ փուլում։ Երկու երկրների կապերը խորանում են ինչպես քաղաքական, այնպես էլ տնտեսական առումներով։ Ֆրանսիան մեծապես նպաստում է միջազգային ասպարեզում Հայաստանի շուրջ բարենպաստ միջավայրի ձևավորմանը և տարբեր նախագծերում ներգրավմանը։
Տնտեսական ոլորտում Ֆրանսիայի կողմից իրականացվող գործունեության զարգացման գործում մեծ դեր է խաղում Զարգացման ֆրանսիական գործակալության խումբը, որը բաղկացած է պետական հատվածի և հասարակական կազմակերպությունների ֆինանսավորմամբ, ինչպես նաև կայուն զարգացման վերաբերյալ հետազոտություններով և վերապատրաստումներով զբաղվող Զարգացման ֆրանսիական գործակալությունից (այսուհետ՝ ԶՖԳ), մասնավոր հատվածը ֆինանսավորող՝ մասնաճյուղ Պրոպարկոյից, և «Էքսպերտիզ Ֆրանս» տեխնիկական համագործակցության գործակալությունից: Խմբի նպատակն է ֆինանսավորել, աջակցել և արագացնել անցումները դեպի ավելի արդար և դիմակայուն աշխարհ:
ԶՖԳ-ի թիմերը ներգրավված են ավելի քան 4000 նախագծերում, ֆրանսիական անդրծովյան տարածքներում, 115 երկրներում և ճգնաժամային տարածքներում՝ հանուն համընդհանուր բարիքների՝ կլիմայի, կենսաբազմազանության, խաղաղության, գենդերային հավասարության, կրթության և առողջության
Հայաստանում ԶՖԳ-ն իր գործունեությունը սկսվել է 2013 թվականին։ Հայաստանը մեծապես կարևորում է Զարգացման ֆրանսիական գործակալության կողմից 2013թ.-ից ի վեր Հայաստանում իրականացվող ծրագրերը, որոնք նպաստում են ՀՀ սոցիալ-տնտեսական առաջընթացին։
Հայաստանում ԶՖԳ-ի գործողությունները կենտրոնացած են հետևյալ առաջնահերթ ոլորտների վրա՝ գյուղական զարգացում և ջրային ռեսուրսների կառավարում, էներգետիկա և էներգաարդյունավետություն և հանրային ֆինանսների կառավարում:
ԶՖԳ-ն Հայաստանում ներդնում է ֆինանսական գործիքների լայն շրջանակ.
· Հանրային ներդրումային ծրագրերի համար սուբսիդավորվող ֆինանսավորում
· Հանրային քաղաքականության վարկեր՝ զուգորդված զարգացման աջակցության դրամաշնորհներով (կառավարում, բարեփոխումներ և այլն)
· ևրոպական Միության կողմից հատկացված ֆինանսական միջոցների կառավարում, ինչը հնարավորություն է տալիս ծրագրի պատվիրատուներին տեխնիկական աջակցության և կարողությունների զարգացման ծառայություններ տրամադրել
· Ուղղակի դրամաշնորհներ՝ ծրագրի նախապատրաստման նպատակով ուսումնասիրություններ իրականացնելու, պետական հաստատությունների կարողությունների զարգացմանն աջակցելու և ֆրանսիական փորձագիտությանը դիմելու համար
· Ուղղակի ֆինանսավորում բանկերի համար
· Ֆրանսիական տեղական ինքնակառավարման մարմինների ֆինանսավորման հիմնադրամի (FICOL) մոբիլիզացում՝ ֆրանսիական և հայաստանյան տեղական իշխանությունների միջև փորձի և գիտելիքների փոխանակման նպատակով:
«Հայաստանում Զարգացման Ֆրանսիական Գործակալության (ԶՖԳ) և տնտեսական համագործակցության խթանման և մասնակցության ընկերության (ՊՐՈՊԱՐԿՈ) հիմնադրման և գործունեության մասին» Համաձայնագիրը (այսուհետ՝ Համաձայնագիր) կնքվել է 2018թ. մայիսի 28-ին՝ Զարգացման ֆրանսիական գործակալության և Տնտեսական համագործակցության խթանման և մասնակցության ընկերության մասնաճյուղի (ՊՐՈՊԱՐԿՈ)՝ Հայաստանում գործունեության համար նոր հնարավորություններ ստեղծելու և գործունեության իրավաբանական, հարկային, ֆինանսական և այլ պայմանների բարելավման նպատակով: Համաձայնագրով ԶՖԳ-ին և ՊՐՈՊԱՐԿՈ-ին պաշտոնապես թույլատրվում է տրամադրել ֆինանսական և տեխնիկական օժանդակություն Հայաստանի Հանրապետությանը:
Այնուհետև, Զարգացման ֆրանսիական գործակալության և Տնտեսական համագործակցության խթանման և մասնակցության ընկերության մասնաճյուղի (ՊՐՈՊԱՐԿՈ) գործունեության ընդլայնման և Հայաստանի տնտեսական ոլորտի բարեփոխումների գործընթացում ֆրանսիական կողմից ավելի լայն ներգրավվածության ապահովման նպատակով 2025թ. մայիսի 26-ին ստորագրվել է «Հայաստանում Զարգացման Ֆրանսիական Գործակալության (ԶՖԳ) և տնտեսական համագործակցության խթանման և մասնակցության ընկերության (ՊՐՈՊԱՐԿՈ) հիմնադրման և գործունեության մասին» Համաձայնագրում փոփոխություններ և լրացումներ կատարելու մասին» Արձանագրությունը (այսուհետ՝ Արձանագրություն), որը հանդիսանում է Համաձայնագրի անքակտելի մասը։
Արձանագրության նպատակն է տարածել Համաձայնագրի դրույթների կիրառումը «Էքսպերտիզ Ֆրանս»-ի նկատմամբ՝ որպես ԶՖԳ խմբի անդամ:
«Էքսպերտիզ Ֆրանս» կազմակերպությունը հիմնադրվել է 2014թ.-ին՝ Ֆրանսիայի  զարգացման և միջազգային համերաշխության քաղաքականության մասին ընդհանուր սկզբունքներ սահմանող և ծրագրային թիվ 2014-773 օրենքով (Law on Orientation and Planning for the Development and International Solidarity Policy (LOP-DSI)): Կազմակերպությունում պետության պատվերով ներգրավված են փորձագետներ և տեխնիկական հարցերով օգնականներ։ 
Պրոպարկոն աջակցում է Հայաստանի ֆինանսական հատվածին, ներառյալ բանկերին և միկրոֆինանսական հաստատություններին, թիրախավորելով հատկապես ՓՄՁ-ներին և ֆերմերներին, ինչպես նաև արտադրական և ագրոբիզնեսի ձեռնարկություններին՝ վարկային գծերի և վարկերի միջոցով: «Էքսպերտիզ Ֆրանս» գործակալությունը համագործակցում է Հայաստանի հետ հանուն ավելի լավ կառավարման համակարգի:
«Էքսպերտիզ Ֆրանս»-ի գործառույթն է մշակել և իրականացնել նախագծեր և կատարել բարձրորակ փորձագիտական աշխատանքներ հիմնականում կայուն զարգացման, կառավարման, անվտանգության, կլիմայի, առողջապահության, կրթության ոլորտներում: Վերջիններիս աշխատանքները ֆինանսավորվում են վարկերի և դրամաշնորհների հաշվին, հիմնականում՝ Ֆրանսիայի կառավարության կողմից՝ ԶՖԳ միջոցով, որոնց մասով «Էքսպերտիզ Ֆրանս»-ը կարող է հանդես գալ որպես իրականացնող գործակալություն և պատվիրակված՝ վարկեր և դրամաշնորհներ տրամադրող։
Արձանագրության վավերացումը թույլ կտա ԶՖԳ խմբին ընդլայնել ֆինանսական  և տեխնիկական օժանդակության ծավալները՝ Հայաստանի քաղաքական, տնտեսական և սոցիալական զարգացման նպատակներին համապատասխան։
[bookmark: _GoBack]«Հայաստանում Զարգացման Ֆրանսիական Գործակալության (ԶՖԳ) և Տնտեսական համագործակցության խթանման և մասնակցության ընկերության (ՊՐՈՊԱՐԿՈ) հիմնադրման և գործունեության մասին» 2018 թվականի մայիսի 28-ի Համաձայնագրում փոփոխություններ և լրացումներ կատարելու մասին» Արձանագրությունը վավերացնելու մասին» Հայաստանի Հանրապետության օրենքի նախագծի մասին» Հայաստանի Հանրապետության կառավարության որոշման նախագիծը բխում է Հայաստանի Հանրապետության կառավարության 2021-2026թթ. ծրագրի «1.  Անվտանգություն և արտաքին քաղաքականություն» բաժնի «1.1 Արտաքին քաղաքականություն» կետի՝ Ֆրանսիայի Հանրապետության հետ առանձնաշնորհյալ հարաբերությունների ամրապնդման ուղղությամբ ՀՀ կառավարության կողմից աշխատանքների շարունակման մասին ենթակետից, համաձայն որի՝ «Քաղաքական ոլորտում առկա գործակցությանը զուգահեռ՝ հստակ քայլեր են իրականացվելու Ֆրանսիայի հետ տնտեսական հարաբերությունների խորացման համար։» ։
Բացի այդ, որոշման ընդունումը բխում է ՀՀ կառավարության 2021-2026թթ. գործունեության միջոցառումների ծրագրի՝ ՀՀ էկոնոմիկայի նախարարությանն առնչվող բաժնի 5․1 «ՀՀ արտահանման ռազմավարության և կից ճանապարհային քարտեզի մշակում և իրականացում» կետից՝ Ֆրանսիայի Հանրապետության հետ առևտրատնտեսական համագործակցության զարգացման նպատակով նպաստավոր միջավայրի ստեղծման և առևտրային հարաբերությունների խթանման համար։

Ելնելով վերոհիշյալից, ՀՀ էկոնոմիկայի նախարարությունը մեծապես կարևորում է Արձանագրության վավերացումը Հայաստանի Հանրապետության կողմից:

